
Nafarroan arazoak daude biharamuneko pilula eskuratu ahal izateko 

Osakidetza datozen asteetan hasiko da pilula doan banatzen, baina errezeta beharko da 

A. Arratibel - A. Renteria 

Donostia-Baiona 

«Gobernuak ez du bermatzen behar duten emakume guztiek biharamuneko pilula eskuratu ahal izatea. Ez du Parlamentuak hartutako erabakia betearazten». Andrea kolektiboko kide eta berdintasun teknikari Tere Saezek hala laburbiltzen du biharamuneko pilularen inguruan Nafarroan dagoen egoera «kaotiko, triste eta larria». Osakidetza, aldiz, datozen asteetan hasiko da Araban, Bizkaian eta Gipuzkoan biharamuneko pilula doan banatzen. Urrats garrantzitsua baina ez erabakigarria, aditu gehienen aburuz. Izan ere, oraindik errezeta beharko da hura eskuratu ahal izateko. Lapurdiko, Zuberoako eta Nafarroa Behereko adingabeek izena eman gabe eta doan eskura dezakete pilula. 18 urtetik gorakoei, aldiz, Gizarte Segurantzak botikaren prezioaren %65 itzultzen die. Horretarako, halere, sendagilearen agiria aurkeztu behar dute. Dena den, eskuratzeko modutik harago, metodoaren inguruan dagoen desinformazioagatik kezkatuta daude adituak. Sexu heziketa alorrean dagoen hutsunearekin lotzen dute egoera. 

Osasun etxe eta larrialdi zerbitzuetan biharamuneko pilula doan eman behar zela onartu zuen 2001ean Nafarroako Parlamentuak. «Gobernuak, ordea, sendagileen esku uzten du emateko edo ez emateko erabakia», salatu du Saezek. Gainera, errezetarekin botikara joan eta pilula eman ez dieten hainbat emakumeren salaketak ere jaso dituzte. «Botikari horien jarrera gaizki iruditzen zait, baina pribatuak diren heinean, errespetatu egiten dut. Larriena da Gobernuak biharamuneko pilula banatzen ez duten osasun publikoko sendagileen jokabidea babesten duela». 

Horiek horrela, 2001. urtean bertan intsumisio kanpaina abiatu zuen Andrea kolektiboak, eta hainbat ginekologo eta sendagileren bidez pilula banatzea lortu zuen. «Epaituak izan ginen horregatik». Horrek garbi azaltzen du, Saezen irudiko, Nafarroan arlo horretan dagoen presioa. «Abortuak egiteko prest zeuden medikuekin zer gertatu zen ikustea besterik ez dago. Biharamuneko pilularekin antzeko zerbait gertatzen da. Badira botika emateko prest dauden medikuak, baina aurretik gertatutakoak ikusita atzera egiten dute». 

Egoera hori kontuan hartuta, «pozgarria» iruditzen zaio biharamuneko pilula doan banatzeko Osakidetzak hartutako erabakia. Araban, Bizkaian eta Gipuzkoan 20.000 emakume inguruk erabiltzen dute urtero biharamuneko pilula. «Beste herrialde batzuetako datuei erreparatuz gero, ez da oso datu altua», dio Roberto Lertxundi ginekologo eta Euskadiko Kontrazepzio Elkarteko presidenteak. Elkarte hori aspalditik ari zen aldarrikatzen biharamuneko pilulak doan izan behar zuela. Hala, Osakidetzaren erabaki horrekin «justizia soziala» egin da, Lertxundiren aburuz. «Katalunian, adibidez doan bazen, zergatik ez Euskadin? Emakumeenganako diskriminazio kasu agerikoa zen». Gainera, gogorarazi du Osasunerako Mundu Erakundearen (OME) oinarrizko botiken zerrendan dagoela biharamuneko pilula. 

ERREZETAREN BEHARRA ZALANTZAN. Dena den, benetako urratsa errezetarik gabe eskuratu ahal izatea izango litzatekeela iritzi diote Lertxundik eta Saezek. «Urgentziazko metodoa den heinean, hura eskuratzeko moduak ahalik eta bizkorrena izan beharko luke». Iparraldean, adibidez, errezetarik gabe eskuratu dezakete adingabeek pilula. «Nire ustez, hori garrantzitsua da, adingabe askok beldurra izaten baitute sendagilera joan eta pilula eskatzeko. Medikuak gurasoei esango dien beldur dira. Medikuek lan handia egin behar dute gazteen konfiantza lortzeko», dio Agurtzane Ormatza sexologoak. 

Gazteak sexu harremanak izaten gero eta gazteago hasten direla kontuan hartuta, hainbat adituren artean ondorengo eztabaida dago: 12-13 urteko neskato bati eman behar al zaio biharamuneko pilula? Adin muga bat jarri beharko al litzateke? Iritziak askotarikoak dira. «Gaia korapilatsua da. Adin muga bat jarri beharko balitz, aldez aurretik gazteen sexu ohituren inguruan azterketa bat egin beharko litzateke, eta horren arabera erabakia hartu. Gainera, garbi izan beharko litzateke egoerek eta gauzek malgutasuna dutela», uste du Saezek. 

Pilularen bila doan neskatoaren lekuan jartzearen aldekoak dira Ormatza eta Lertxundi. «Garrantzitsuena ez da adina, baizik eta neskato horri pilula ematen ez bazaio bestelako bide gogorragoetara jo beharko duela haurdunaldia eteteko». Pilula lortzeko erraztasunak emateak abortu kopuruan beherakada eragingo duela uste dute, baina ez dira ausartzen jaitsiera zenbatekoa den esatera. 

Biharamuneko pilula doan izateak antisorgailuen erabilera gutxituko lukeela argudiatuz botika doan emateari uko egin zion Eusko Jaurlaritzak 2005ean. Ormatza, Saez eta Lertxundiren arabera, uste hori «faltsua eta okerra» da. Ez dute uste doan izateagatik gehiago erabiltzen denik. «Gehiago erabiltzen bada ez da hura eskuratzeko erraztasun gehiago daudelako, baizik eta ez dagoelako sexu heziketa plangintza egoki eta bateratua», dio Saezek. Hala, kezka agertu dute erabiltzaileen artean biharamuneko pilularen inguruan dagoen desinformazioagatik. «Informazio ugari dago, baina askotan nahasgarria eta okerra da», nabarmendu du Ormatzak. Hori ondo daki Baionako Jauregi Zaharraren ondoan farmazia duen Jean Mari Monreal-Zundak. «Bi adingabekoetatik batek ez du informaziorik. Pilula antisorgailu gisa erabil dezaketela pentsatzen dute». Eskari handiena udan eta oporraldi garaian gertatzen dela dio Zundak. Hilabete arruntetan hamar pilula inguru ematen edo saltzen ditu eta udan bikoizten da kopurua. 

Baiona Ttipiko Pannecau karrikan dauka botika Jean Michel Gentyk. «Informazio eza eta ekonomia ahal murritzak dira bi arazo nagusiak». Antisorgailu kutxak euro eta erdi eta hamar euro bitartean balio du. Sexu harremanak noizbehinka izaten dituzte gazteek, eta ez dute pilularik hartu nahi egunero, eta biharamuneko pilula urririk izanik, horren bila joaten dira botikara. Bezeroei informazioa ematen die, azalduz ondorio txarrak egon daitezkeela. «Bezero batek hilabetean behin ikusten du mutil-laguna eta gero biharamuneko pilularen bila datorkigu ». Horrela arituz obulutegiak trabatzeko arriskua dagoela dio Gentyk. 

Ormatza eta Saezen esanetan hutsune handia dago egun sexu heziketan. «Politikariek, kanpainetara mugatzen dute sexu heziketa, baina heziketak etengabea izan behar du». Prebentzio kanpainetatik haratago doan heziketa baten alde egiten dute. «Gazteek, adibidez, badakite preserbatiboa nola jartzen den, baina ez bikotekideari nola eskatu preserbatiboa erabiltzeko. Hor dago hutsunea, eta oraindik asko dago egiteko», azpimarraten dute biek. 

«Badira botika emateko prest dauden medikuak, baina gertatutakoak ikusita atzera egiten dute» 

Tere Saez - Andrea kolektiboko kidea 
«Politikariek kanpainetara mugatzen dute sexu heziketa, baina heziketak etengabea izan behar du» 

Agurtzane Ormatza - Sexologoa 

«Bi adingabeetatik batek ez du informaziorik. Pilula antisorgailu gisa erabil dezaketela uste dute» 

Jean Mari Monreal - botikaria 

 Biharamuneko pilula 

Zer da ? 
Levonorgestrel izeneko hormona duen pilula da, eta haurdunaldia saihesteko balio du. 

Noiz erabili behar da? 

Haurdun geratzeko arriskua dagoenean. Hori eragin dezaketen arrazoiak askotarikoak izan daitezke: babesik ez erabiltzea, preserbatiboa apurtzea, kontrazepzio pilula hartzea ahaztea, DIUa irtetea, bortxaketa kasuetan... Garbi izan behar da larrialdi kasuetan erabili behar den metodoa dela. 

Nola funtzionatzen du? 
Obulazioa eteten edo atzeratzen du, eta obulua endometrioaren paretan ezartzea saihesten du. 

Eraginkorra al da, beti? 
Ez. Obulua endometrioaren paretan ezarri aurretik hartzen bada da soilik eraginkorra. Hori dela eta, sexu harremana izan eta hiru egunera hartu behar da beranduenen. Lehen egunean hartzen bada, pilularen eraginkortasuna %95 ingurukoa da. 

Nola hartu behar da? 

Bi pilula hartu behar dira. Lehenbizikoa sexu harremana izan eta hiru egun igaro aurretik hartu behar da; bestea, berriz, lehenbizikoa hartu eta 12 ordura. Bigarren mailako ondorioak gutxitzeko, bi pilulak batera hartzea aztertzen ari dira. 

Behin baino gehiagotan erabil al daiteke? 
Bai. Larrialdietarako metodoa izan arren, beharrezkoa den guztietan har daiteke. Dena den, kontuan izan behar da, zenbat eta gehiagotan hartu haren eraginkortasuna gutxitu egiten dela. Horren ondorioz aukera gehiago dago haurdun geratzeko, edota hilekoan gorabeherak izateko. 

Ba al du bigarren mailako ondoriorik? 
Gorakoa, beherakoa, zorabioak, buruko nahiz sabelaldeko mina eta bularretako sentiberatasuna eragin ditzake. 

Ba al du arriskurik? 
Berez ez. Hori bai, hipertentsioa, bihotzeko arazoak eta halako antisorgailuekin bateragarriak ez diren gaixotasunak dituzten emakumeek ezin dute biharamuneko pilula hartu. 

Haurdunaldiaren kontrola eta gizarte inarrosaldia 

Duela lau hamarkada legeztatu zen Lapurdin, Zuberoan eta Nafarroa Beherean kontrazepzio pilula. 1974ko abenduaren 4tik haren salmenta librea da. 

A. Renteria
Baiona 

Iaz berrogei urte bete ziren Frantziako Parlamentuak kontrazepzio pilula legeztatu zuenetik. Lucien Neurwirth RPR-eko diputatuak proposatu zuen 1967an lege egitasmoa eta eztabaida latzen ondoren onartu zen. Onartu, baina ez karrikaratu. Izan ere, kontrako presio handiak egon ziren, diputatuen partetik ez ezik, katolikoen partetik ere bai. Orduko Osasun ministro Marie-Madeleine Dieneschek, katoliko sutsua, traba ugari ezarri zizkion lege egitasmoari, baina 1969an amore eman behar izan zuen eta legea izenpetu.Denbora pasatu zen Gizarte Segurantzak bere gain hartu arte, bertze zazpi urte. 1974ko abenduaren 4az geroztik, pilula salmenta librean da Lapurdin, Nafarroa Beherean eta Zuberoan, eta Gizarte Segurantzak bere gain hartzen du. 

Pilulak amatasunaren unea hautatzeko askatasuna eman zion emazteari. Erabilpenaren heina adierazgarria da; 1970ean 20 eta 44 urteko emazteen %5k hartzen zuten ; 1978an %37k. Gaur egun %60 dira eta 20-24 urtekoen artean, %80tik gora. 

Emilio Lopez Adan luzez izan da ginekologoa Baionan, eta pilula emazteentzako askatasun ufada bat izan zela gogoratzen du. «Emazteentzako pilula beren sexualitatearen jabe bihurtzeko tresna izan zen, eta emantzipazioaren ateak ireki zizkion». Pilula baliatuz emazteek ernaldia antola dezakete, eta ondorioz, lan mundura sar daitezke. Gero eta handiagoa bilakatzen da emazteen presentzia lan munduan. Haurrak edukitzeko adina ere gora doa. 

Familia plangintza zentroen garaia zen, eta eragin handia izan zuten bai pilularen zabalkuntzan bai borroka feministaren hedapenean. Hori dio Silvie Laplace militante feministak. Arlo pertsonalean aldaketa garrantzitsuak bizi izan zituela dio. «Garai hartan 22 urte nituen, eta niretzako sekulako askapena izan zen jakitea sexu harremanak ukan nitzakeela haurdun gelditu gabe». Haurdun ez gelditzearekin batera, emazteengan plazeraren ezagutza sakonagoa bideratu zuela azpimarratzen du. 

Aldaketa horrek sakon inarrosi zituen gizon-emazteen arteko harremanak, baita senar-emazteen artean ere. Senarrarekin edo mutil-lagunarekin ez ezik, sexualitatea bertze norbaitekin eta arriskurik gabe bizitzeko parada eman zuen pilulak. Horrek eragin handia ukan zuen gizartean, eta urrats nabarmena izan zen berdintasunerako bidean. Baina egunerokoan egoera berri eta ulergaitzen aitzinean ikusten ziren emazteak. «Usu jiten zitzaizkigun gizonak sexu harremanak proposatzera; pilula hartzen bagenuen sexu harreman guztiak onartu behar genituela uste zuten». Batetik, bikotekidearen beldurra, eta, bertze aldetik, lagunen presioa bizi zutela gogoratzen du. Funtsean sexua noiz eta norekin bizitzeko erabakia emazteen eskuetan uzten zuen pilulak. 

Hala ere, sendagile batzuen partetik egondako presio eta jarrerak dakartza gogora. Pilula lortzeko familia plangintza zentroetara joan behar zuten, sendagilearengana edo ginekologoarengana. Sendagile batzuek ez zuten pilularik eman nahi eta haiek presionatzeko kanpainak egin zituztela gogoratzen du.Gaur egun arazo horiek gainditu eta pilula ohituretan sartu dela dio Lopez Adanek. Antisorgailuen arloan ere ikerketek urrats nabarmenak egin behar dituztela gogoratu du. Hala ere, zientziak emazteei onura gehiago ekar diezaiekeela uste du, bereziki hilekoaren karietara sortutako eragozpenak arintzeko. 

«Emazteentzako pilula beren sexualitatearen jabe bihurtzeko tresna izan zen» 

Emilio Lopez Adan - Ginekologoa 

